
তিনি ভাগ বস্তু জাত ভৰা তাত দিলা।

মাধৱ দেৱৰ ভাগ কিছু শূন্য ৰৈলা॥৬॥

আৰো একজনে বোলে আতা মোক নিয়ো।

যতখানি কড়ি আসে ভাগ কৰি লৈয়ো॥

মাধৱে বোলন্ত মোৰ সৰ্ব্বস্ব আছয়।

নপাৰিবো নিব বাপু বুলিলো নিশ্চয়॥৭॥







—মাধৱদেৱৰ-ভক্ত-প্ৰীতি-






এহি বুলি নাৱ ভৰা দিয়া লৰিলন্ত।

কতোক্ষণে লগ দুয়ো ভক্তক পাইলন্ত॥

দেখি তাৰা দুয়ো বোলে আমাক নিয়োক।

মাধৱে বোলন্ত আসা আসা উঠিয়োক॥৮॥

লগৰ সকলে বোলে ন লাগে ন লাগে।

মাধৱে বোলন্ত আসিয়োক মোৰ ভাগে॥

এহি বুলি মাধৱে নাৱক ৰাখিলন্ত।

পাছে দুয়ো ভকতক নাৱে তুলিলন্ত॥৯॥

উঠিবাক নাটে ঠাই মাধৱে দেখিয়া৷

তুলিলা ভক্তক জপা গোটেক পেলায়া॥

এহি কথা শঙ্কৰদেৱে যে শুনিলন্ত।

মাধৱক প্ৰশংসা বচন বুলিলন্ত॥১০॥

সাধু সাধু মাধৱ কৰিলা বৰ কৰ্ম্ম।

তুমি সে জানিলা বাপু ভকতৰ মৰ্ম্ম॥

আনো নানা মত বহু প্ৰশংসা কৰিলা।

